
საქართველოს ლტოლვილთა და განსახლების 
მინისტრის ბრძანება №117

2008 წლის 27 ოქტომბერი 
ქ. თბილისი
ლტოლვილის სტატუსის მინიჭების პროცედურის შესახებ
„ლტოლვილთა შესახებ“ საქართველოს კანონის მე-4 მუხლის 12 პუნქტისა და ,,საქართველოს ლტოლვილთა და განსახლების სამინისტროს დებულების დამტკიცების შესახებ“ საქართველოს მთავრობის 2008 წლის 22 თებერვლის №34 დადგენილებით დამტკიცებული დებულების მე-4 მუხლის მე-2 პუნქტის ,,რ“ ქვეპუნქტის შესაბამისად, ვბრძანებ:
1. დამტკიცდეს „ლტოლვილის სტატუსის მინიჭების პროცედურის შესახებ“ თანდართული დებულება.

2. ძალადაკარგულად გამოცხადდეს ,,ლტოლვილის სტატუსის მინიჭების პროცედურის შესახებ“ საქართველოს ლტოლვილთა და განსახლების მინისტრის 2003 წლის 29 მაისის №10 ბრძანება. 

3. ბრძანება ძალაშია გამოქვეყნებისთანავე.

თ. მარტიაშვილი
ლტოლვილის სტატუსის მინიჭების პროცედურის შესახებ დებულება

მუხლი 1. ზოგადი დებულებები
1. დებულება განსაზღვრავს ლტოლვილის სტატუსის მაძიებელ პირთა რეგისტრაციის, ლტოლვილის სტატუსის მინიჭების, შეწყვეტის და ჩამორთმევის წესს, აგრეთვე მათ უფლებებსა და მოვალეობებს.

2. საქართველოში ლტოლვილის სტატუსი პირს შეიძლება მიენიჭოს „ლტოლვილთა შესახებ“ საქართველოს კანონის პირველი მუხლის პირველი პუნქტით განსაზღვრული პირობების არსებობისას.

3. საქართველო ხელს უწყობს ლტოლვილის ოჯახის ერთიანობის შენარჩუნების პრინციპს. 

4. ლტოლვილის ოჯახის წევრებად ითვლებიან: ლტოლვილის მეუღლე, არასრულწლოვანი შვილები და ლტოლვილის კმაყოფაზე მყოფი შრომისუუნარო მშობლები.

5. ლტოლვილის სტატუსის მაძიებელი ან ლტოლვილის სტატუსის მქონე პირებთან დაკავშირებული ყველა საკითხი, რომელიც სცილდება ამ დებულების ფარგლებს, რეგულირდება საქართველოს კანონმდებლობით.


მუხლი 2. ლტოლვილად ცნობის შესახებ მიმართვის წესი
1. ლტოლვილის სტატუსის მაძიებელი პირი განცხადებით პირადად მიმართავს საქართველოს ლტოლვილთა და განსახლების სამინისტროს (შემდგომში – სამინისტრო). 

2. განცხადება მიღებულად ითვლება სამინისტროში რეგისტრაციის დღიდან.

3. განცხადებას, არსებობის შემთხვევაში, თან ერთვის პირადობის დამადასტურებელი დოკუმენტები და ის საბუთები, რომლებიც ადასტურებენ პირის მოთხოვნის საფუძვლიანობას.
4. სამინისტროს უფლებამოსილი პირი ვალდებულია გააცნოს განმცხადებელს გადაწყვეტილების მიღების წესი და განუმარტოს მისი უფლებები და მოვალეობები.

5. სამინისტროს მიგრაციის, რეპატრიაციისა და ლტოლვილთა საკითხების დეპარტამენტის (შემდგომში – დეპარტამენტი) ლტოლვილთა და რეპატრიაციის სამმართველოში (შემდგომში – სამმართველო) ლტოლვილის სტატუსის მაძიებელ პირზე ივსება ანკეტა.
6. საქართველოს ტერიტორიაზე კანონიერად ყოფნის შემთხვევაში, პირი უფლებამოსილია მოითხოვოს ლტოლვილის სტატუსი, თუ მისი მოქალაქეობის (ან მუდმივ საცხოვრებელ) ქვეყანაში შეიცვალა გარემოებები, რომელთა გამოც მას არ შეუძლია ან არ სურს დაბრუნდეს უკან, „ლტოლვილთა შესახებ“ საქართველოს კანონის პირველი მუხლით გათვალისწინებულ გარემოებებში.

7. საქართველოს სახელმწიფო საზღვრის უკანონოდ გადმოკვეთის შემთხვევაში ლტოლვილის სტატუსის მაძიებელი პირი ვალდებულია, საზღვრის გადმოკვეთიდან სამი დღის განმავლობაში განცხადებით მიმართოს ლტოლვილთა და განსახლების სამინისტროსა ან შინაგან საქმეთა სამინისტროს ან მათ ტერიტორიულ ორგანოებს.


მუხლი 3. ლტოლვილის სტატუსის მინიჭების პროცედურა
1. ლტოლვილის სტატუსის მაძიებელი პირის განცხადება საბოლოო გადაწყვეტილების მიღებამდე განიხილება სამმართველოში.

2. სამინისტროში განცხადების რეგისტრაციიდან სამ დღეში დეპარტამენტი იღებს გადაწყვეტილებას პირის ლტოლვილის სტატუსის მაძიებლად რეგისტრაციის ან რეგისტრაციაზე უარის თქმის შესახებ და გასცემს შესაბამის ცნობას.

3. ლტოლვილის სტატუსის მაძიებელ პირზე ივსება ანკეტა, რომელშიც ფიქსირდება დროებითი მისამართი, ოჯახის ნომერი, ოჯახის წევრთა რაოდენობა; მათი გვარი, სახელი, დაბადების თარიღი, მოქალაქეობა, ეროვნება, პირადობის დამადასტურებელი საბუთის ტიპი, ნომერი და გაცემის თარიღი, საქართველოში შემოსვლის თარიღი, მუდმივი საცხოვრებელი მისამართი.

4. პირის რეგისტრაციაში გატარების შემთხვევაში დეპარტამენტი განმცხადებელს აძლევს ცნობას მისთვის ლტოლვილის სტატუსის მაძიებლად რეგისტრაციის შესახებ.

5. პირი, რომლის განცხადებაც გატარდება რეგისტრაციაში სამმართველოს მიერ, მოწვეულ უნდა იქნეს გასაუბრებაზე. გასაუბრების თაობაზე პირი გაფრთხილებულ უნდა იქნეს გასაუბრების თარიღამდე სამი დღით ადრე მაინც.

6. ლტოლვილის სტატუსის მაძიებელი პირის მიერ საპატიო მიზეზის გარეშე გასაუბრებაზე გამოუცხადებლობა წარმოადგენს მისთვის ლტოლვილის სტატუსის მინიჭებაზე უარის თქმის საფუძველს.

7. პირი გასაუბრების დროს სამმართველოს მიერ უზრუნველყოფილ უნდა იქნეს კვალიფიციური თარჯიმნის მომსახურებით. თარჯიმანი ვალდებულია მკაცრად დაიცვას კონფიდენციალობა და არ გაახმაუროს განმცხადებლის პირად საქმეში დაცული ინფორმაცია.

8. პირის ვინაობის დადგენისა და მისი წარმომავლობის ქვეყანაში არსებული ვითარების შესწავლის მიზნით, სამმართველო უფლებამოსილია მიმართოს როგორც ადგილობრივ, ასევე უცხო ქვეყნის სამთავრობო და არასამთავრობო ორგანიზაციებს.

9. პირის მიერ ყალბი ინფორმაციის მიწოდების შემთხვევაში, თუ ასეთი ფაქტი დადასტურდა, ლტოლვილის სტატუსის მაძიებელი პირი კარგავს ლტოლვილის სტატუსის მიღების უფლებას, რის შესახებაც იგი მიმართვისთანავე უნდა იქნეს ინფორმირებული.


მუხლი 4. გადაწყვეტილების მიღება
1. საქმის შესწავლის შემდეგ სამმართველო ამზადებს დასკვნას ლტოლვილის სტატუსის მაძიებელი პირისათვის ლტოლვილის სტატუსის მინიჭების მიზანშეწონილობის შესახებ.

2. სამმართველოს დასკვნა თანდართულ მასალებთან ერთად, საბოლოო გადაწყვეტილების მისაღებად, წარედგინება დეპარტამენტის უფროსს.

3. დეპარტამენტის უფროსი განიხილავს სამმართველოს მიერ მომზადებულ დასკვნას და იღებს გადაწყვეტილებას განმცხადებლისათვის ლტოლვილის სტატუსის მინიჭების ან არმინიჭების შესახებ.

 4. ლტოლვილად ცნობილ პირზე დეპარტამენტი გასცემს შესაბამის ცნობას, ხოლო ლტოლვილის სტატუსზე უარის შემთხვევაში, დეპარტამენტი განმცხადებელს უგზავნის შესაბამის შეტყობინებას. 

5. ლტოლვილი, ცნობის მიღების შემდგომ, ერთი თვის ვადაში ვალდებულია სამინისტროს ჩააბაროს მისი პირადობის დამადასტურებელი ეროვნული დოკუმენტები, რომელიც მას უბრუნდება ,,ლტოლვილთა შესახებ“ საქართველოს კანონით განსაზღვრულ შემთხვევაში, ლტოლვილის სტატუსის ჩამორთმევის ან შეწყვეტისას.
6. საქართველოს ტერიტორიაზე ლტოლვილად ცნობილი პირის უფლებები და მოვალეობები განსაზღვრულია „ლტოლვილთა შესახებ“ საქართველოს კანონით. 

7. გადაწყვეტილება ლტოლვილის სტატუსის ჩამორთმევის ან შეწყვეტის თაობაზე მიიღება ხელახალი რეგისტრაციიდან ერთი თვის განმავლობაში.

8. ხელახალ რეგისტრაციაზე ლტოლვილის გამოუცხადებლობის შემთხვევაში სამმართველო იღებს გადაწყვეტილებას ლტოლვილის შესახებ ცნობების მოძიების თაობაზე.

9. არასაპატიო მიზეზით ხელახალ რეგისტრაციაზე გამოუცხადებლობის შემთხვევაში, ლტოლვილის სტატუსის მქონე პირს ,,ლტოლვილთა შესახებ“ საქართველოს კანონის მე-11 მუხლის შესაბამისად, შეუჩერდება სოციალურ-ეკონომიკური გარანტიები.


მუხლი 5. ქვეყანაში მასობრივი შემოსვლის დროს ლტოლვილის სტატუსის მაძიებელ პირთათვის *Prima facie პრინციპით, ლტოლვილის სტატუსის მინიჭება და რეგისტრაცია 

1. „ლტოლვილთა შესახებ“ საქართველოს კანონის მე-2 მუხლის მე-4 პუნქტის თანახმად, საქართველოს ტერიტორიაზე საქართველოს მოქალაქეობის არმქონე პირთა მასობრივი შემოსვლის დროს, სამინისტრო იღებს გადაწყვეტილებას ქვეყნის საერთო მდგომარეობის გათვალისწინებით.

2. ამ მუხლის პირველი პუნქტის საფუძველზე Prima facie პრინციპით შემოსული პირების ლტოლვილის სტატუსს განსაზღვრავს და რეგისტრაციაში ატარებს საქართველოს ლტოლვილთა და განსახლების სამინისტროში, საქართველოს კანონმდებლობით დადგენილი წესით, შექმნილი კომისია. თუ საჭირო ინფორმაციის ან დოკუმენტის უქონლობის გამო გართულდა ან შეუძლებელია კომისიის კომპეტენციას მიკუთვნებული საკითხის გადაწყვეტა, მისი მოპოვების მიზნით კომისიას უფლება აქვს მიმართოს უფლებამოსილ სახელმწიფო ორგანოებსა და უწყებებს, აგრეთვე არასამთავრობო და საერთაშორისო ორგანიზაციებს, ან კომისიის მუშაობაში მონაწილეობის მისაღებად მოიწვიოს ამ უწყებებისა და ორგანიზაციების წარმომადგენლები.

3. ამ მუხლის მე-2 პუნქტით გათვალისწინებული კომისიის წევრთა კომისიაში საქმიანობა არაანაზღაურებადია. 

4. ლტოლვილის სტატუსის მაძიებელ პირთა Prima facie პრინციპით ლტოლვილის სტატუსის მინიჭების საკითხის განხილვისა და გადაწყვეტის ვადაა ერთი თვე. საჭიროების შემთხვევაში, ვადა შეიძლება გაგრძელდეს, მაგრამ არა უმეტეს 2 თვისა. 

5. ლტოლვილის სტატუსის მაძიებელი პირის სტატუსის განსაზღვრისა და რეგისტრაციის საფუძველს წარმოადგენს მის მიერ წარმოდგენილი პირადობის დამადასტურებელი საბუთი და მასთან გასაუბრება. პირადობის დამადასტურებელი საბუთის არარსებობის, ან წარმოდგენილი საბუთების ნამდვილობაში ეჭვის არსებობისას პიროვნების ვინაობის დადგენას ახორციელებს ამ მუხლის მე-2 პუნქტით გათვალისწინებული კომისია.
6. ამ მუხლის შესაბამისად, ლტოლვილის სტატუსის მაძიებელმა სრულწლოვანმა პირებმა უნდა წარმოადგინონ პირადობის დამადასტურებელი დოკუმენტი – პასპორტი, რომლითაც დასტურდება მათი მუდმივი საცხოვრებელი ადგილი ან მისი არქონის შემთხვევაში – წარმომავლობის ქვეყნის ტერიტორიაზე სათანადო ორგანოს მიერ გაცემული მისი შემცვლელი დოკუმენტი (პირადობის დროებითი მოწმობა, სამხედრო ბილეთი, მართვის მოწმობა).
7. ამ მუხლის შესაბამისად, ლტოლვილის სტატუსის მაძიებელ 16 წლამდე ასაკის ბავშვებზე წარმოდგენილი უნდა იყოს დაბადების მოწმობა.

8. ამ მუხლის შესაბამისად ლტოლვილის სტატუსის მაძიებელი ის პირი, რომელიც სრულწლოვანი გახდა საქართველოში, პასპორტის არქონის შემთხვევაში, გამონაკლისის სახით, რეგისტრაციას გაივლის დაბადების მოწმობით.


მუხლი 6. ლტოლვილთა ყოველწლიური რეგისტრაცია 

1. ,,ლტოლვილთა შესახებ“ საქართველოს კანონის მე-4 მუხლის მე-3 პუნქტის შესაბამისად ლტოლვილის სტატუსის მქონე პირთა ყოველწლიური რეგისტრაციის საფუძველია ლტოლვილის დროებითი ბინადრობის მოწმობა და გასაუბრება. არასაპატიო მიზეზით რეგისტრაციაზე გამოუცხადებლობისას ლტოლვილის სტატუსის მქონე პირს, ,,ლტოლვილთა შესახებ“ საქართველოს კანონის მე-11 მუხლის შესაბამისად, შეუჩერდება სოციალურ-ეკონომიკური გარანტიები.

2. ყოველწლიურად სამმართველო ატარებს ლტოლვილთა სავალდებულო რეგისტრაციას, რომლის დროსაც ხელახლა მოწმდება პირის ლტოლვილობის საფუძველი.

3. ლტოლვილთა ყოველწლიური რეგისტრაციისათვის წინასწარ გამოცხადებულ ვადებში ლტოლვილები უნდა მივიდნენ სამინისტროსა და ადგილობრივი თვითმმართველობის ორგანოების მიერ შერჩეულ ადგილებზე. 

4. ლტოლვილი, რომელიც წინასწარ განსაზღვრულ ვადაში ვერ გაივლის რეგისტრაციას საპატიო მიზეზით, ვალდებულია რეგისტრაცია გაიაროს სამინისტროში რეგისტრაციის დამთავრებიდან ერთი თვის განმავლობაში.

5. სავალდებულო რეგისტრაციის შესახებ ლტოლვილს წინასწარ აფრთხილებს სამინისტრო ადგილობრივი თვითმმართველობის ორგანოებთან ერთად. ინფორმაცია სავალდებულო რეგისტრაციის თაობაზე აგრეთვე გადაიცემა მასობრივი ინფორმაციის საშუალებებით.

